
ABSTRAK: Ang papel ng isang unibersidad ay hindi natatapos sa pagtatapos ng mga estudyante nito. Kaugnay 

nito, ang mga mananaliksik ay nagsagawa ng pag-aaral na may layuning matukoy at masubaybayan ang mga 

nagsipagtapos sa digri na Master of Arts in Panitikang Filipino sa taong 2017-2020 sa Cebu Normal University. 

Tiniyak na matugunan ang sumusunod (1) Ano ang estado sa pagtatrabaho ng mga nagsipagtapos? (2) Ano ang 

pangunahing linya sa negosyo ng kompanyang kasalukuyang pinagtatrabahuan? (3) Ano ang mga kasanayan na 

natutuhan nila mula sa digring natapos? (4) Ano ang mga mungkahi ng mga nagsipagtapos para mapaunlad ang 

kurikulum ng programa?. Ginamit ang deskriptibong pagsusuri upang masuri ang mga datos na nakalap. Batay 

sa nakuhang datos, napag-alaman na ang mga nagsipagtapos ng kursong Master of Arts in Panitikang Filipino 

ay kasalukuyang nagtatrabaho at lahat ay nagtuturo. Natutuhan nila ang kasanayan sa kritikal na pag-iisip at 

pakikipagkomunikasyon. Iminumungkahi nila na ipagpatuloy ang mga best practices ng programa lalo na ang 

pananaliksik. 

 

Susing Salita: tracer study, Master of Arts in Panitikang Filipino, akademya, industriya,  

 

I. INTRODUKSYON 
 Ang pagtatapos ng digri ay isa sa mga di malilimutang pangyayari sa buhay ng mga estudyante at guro. 

Ngunit ang pagtatapos na ito ay hindi nangangahulugang pagtatapos sa tungkulin ng isang guro at ng 

institusyon. Mahalagang masubaybayan ang kinahantungan at naging kapalaran ng mga estudyante pagkatapos 

nitong matapos ang isang programa o kurso, nang sa gayon ay makita ang mga bahagi at aspeto na maaaring 

pagbutihin para mas mapaunlad pa ang programa o kurso. Ang pagsasagawa ng tracer study ay isang paraan 

para mas lalong makilala ang mga nagsipagtapos at masuri ang mga pagbabago na naganap sa kanila simula 

nang magtapos sa kurso o programang kinuha.  

Kaya mahalaga ang pagsasagawa ng pag-aaral tungkol dito para matugunan ang layunin na ito. Ayon 

sa Accountability Initiative Private Limited, “Tracer study is a major evaluation tool to measure both 

effectiveness and quality of training programs.”Nangangahulugan ang pahayag na ito na ang pagsasagawa ng 

isang pag-aaral o tracer study ay isang pagtataya at pagsukat sa kalidad at pagkaepektibo ng isang programa at 

kurikulum. Ito ay maaaring maging batayan sa pagsuri ng programa para mapaunlad, malinang at maiangkop sa 

pangangailangan ng lipunan.  

 Kaya ang pananaliksik na ito ay isinagawa upang matukoy at masubaybayan ang kinahinatnan ng mga 

estudyante na nagtapos sa digri na Master of Arts in Panitikang Filipino sa taong 2017-2020 sa Cebu Normal 

University. Ang digri na nabanggit ay isa sa mga inaalok ng unibersidad sa College or Arts and Sciences. Ang 

pagsasagawa ng pag-aaral ay makakatulong upang mapaunlad at makabuo ng isang organisasyon na angkop sa 

pangangailangan ng mga nagsipagtapos sa digri at kahingian ng industriya.  

 

II-Paglalahad ng Suliranin 

Ang pag-aaral na ito ay naglalayon na matukoy at masubaybayan ang kinahinatnan ng mga estudyante 

na nagtapos sa digri na Master of Arts in Panitikang Filipino sa taong 2017-2020 sa Cebu Normal University. 

 Tinitiyak sa pag-aaral na ito na matugunan ang sumusunod: 

(1) Ano ang estado sa pagtatrabaho ng mga nagsipagtapos?  

(2) Ano ang pangunahing linya sa negosyo ng kompanyang kasalukuyang pinagtatrabahuan? 

(3) Ano ang mga kasanayan na natutuhan nila mula sa digring natapos?  

(4) Ano ang mga mungkahi ng mga nagsipagtapos para mapaunlad ang kurikulum ng programa?. 

 

II. KAUGNAY NA LITERATURA AT PAG-AARAL 

 Ang tagumpay ng mga estudyante ay tagumpay rin ng mga guro at buong unibersidad. Kaya 

mahalagang makita ang mga oportunidad at mga pagbabago sa isang estudyante mula nang ito ay magtapos sa 

isang programa o digri. 

Ayon naman kay Schomburg (2016), “Jobs are changing rapidly and individuals are also changing 

the skill sets, either through education and training or through their work and life experience.” Nagsasaad na 

ang trabaho ay nakikisabay rin sa pagbabago at dahil ito ay nagbabago, kailangang magbago rin ang mga 

kasanayan ng mga empleyado na kailangan at aangkop sa mga larangang napili. Ito ay makakamit sa 

pamamagitan ng pag-aaral at mga pagsasanay. Samakatwid, upang maiangkop ang kasanayan ng isang 

empleyado ay kailangang maiugnay sa kasalukuyang pangangailangan ng isang kompanya o institusyon.  

 

Ang pahayag ni Schomburg ay kaugnay sa pag-aaral na ginawa. Binigyang pokus sa kanyang pahayag 

ang kasanayan na mahahasa sa pamamagitan ng edukasyon at pagsasanay. Ang mga nabanggit ay makakamit o 

makukuha sa pamamagitan ng isang digri o programa na siya ring pokus sa pag-aaral na ito. 

 

Ayon sa Daily Mail (2017), “One employer told researchers: 'They have a skills base, which we will 

build on, but [by] no means will they have all the soft skills we expect.” Batay sa pahayag na ito, mababatid na 

sa kabila ng pagtatapos ng estudyante sa programa o kurso ay hindi nagbibigay ng kasiguraduhan na 

magtataglay ito ng kasanayang magagamit sa papasukan na trabaho. Maaaring hindi sapat ang kasanayan na 

nalinang o kaya ay hindi angkop ang kurikulum sa kasalukuyang estado ng ekonomiya at pangangailangan ng 

mga kompanya at institusyon. 

Ayon naman kay Cook (2017) qtd Yorke (2017), “Graduates have still got to learn how to function in 

corporate and working life. Once employed, if they’re good, they’ll get promoted really quickly.” Ang pahayag 

ay naglalahad na hindi pa sapat ang mga nalinang na kasanayan ng mga nagsipagtapos. Kailangan pa nilang 

matutuhan ang tungkulin sa pagtatrabaho. Mababatid na hindi lahat ng kasanayan ay kayang linangin sa loob ng 

isang institusyon sapagkat iba pa rin ang kasanayan at karanasan na maibibigay sa oras na nakakuha na ng 

trabaho ang mga ito.  

Ang isinasaad na pahayag sa Daily Mail at ni Cook ay may kaugnayan sa pag-aaral na ginawa. 

Mapapansin na naglalahad ito tungkol sa tugon o feedback mula sa mga employer o pinagtatrabahoan ng mga 

nagsipagtapos na siya ring nais matukoy sa pag-aaral na ito.  

Ayon kay Adams (2014), “Employers also want new hires to have technical knowledge related to the 

job, but that’s not nearly as important as good teamwork, decision-making and communication skills, and the 

ability to plan and prioritize work.” Mahalaga sa trabaho ang pagkakaisa, pagbuo ng desisyon, kasanayan sa 

pakikipagkomunikasyon, kakayahan sa pagbuo ng plano at kaalamang teknikal. Mapapansin na hindi lamang 

kaalaman at kasanayan ang kailangang taglay ng isang nagtapos sa kurso o programa. Inaasahan din mula sa 

kanila ang kaalamang teknikal na kailangan lalo na sa makabagong teknolohiya ngayon.  

Ang pahayag ni Adams ay may kaugnayan sa pag-aaral na nabuo. Inilalahad ang mga katangiang nais 

ng mga employer, mga kompanya at institusyon mula sa kanilang mga aplikante na siya ring nais malaman ng 

mananaliksik. Ito ay upang matukoy at magamit sa pagpapaunlad sa kalidad ng edukasyon. 

Ang pahayag na binanggit ng Daily Mail, ni Cook at Adams ay parehong naglalahad ng mga tugon 

mula sa mga employer at mga namamahala ng kompanya o institusyon. Kanilang binigyang diin ang 

kahalagahan ng kasanayan na angkop sa trabaho na kanilang iniaalok at ang katangian na kailangang taglayin ng 

mga nagsipagtapos para makakuha ng trabaho. Ang mga pahayag na ito ay may kaugnayan sa pag-aaral na 

gagawin sapagkat ang mga bahaging ito ay bibigyang pokus din ng mananaliksik.  

Ayon kay Gines (2014), “In the Philippines, the Commission on Higher Education requires all HEIs to 

conduct a tracer study and is equally reflected as one of the required documents by any higher education 

accrediting body such as Accrediting Agency of Chartered Colleges and Universities in the Philippines 

(AACCUP), Inc.” Malinaw na inilahad na ang pagsasagawa ng tracer study ay isang dokumento na 

kinakailangan sa accreditation sapagkat ito ay ebidensya sa kalidad ng edukasyon na iniaalok ng isang 

institusyon. Pribado o pampublikong paaralan ay dumadaan sa accreditation process dahil ito ay bahagi ng 

paglilinang ng kurikulum at pagpapabuti sa programa ng universidad.  

Ang pahayag na ito ni Gines na may kaugnayan sa pag-aaral na isasagawa. Ito ay dahil isinasaad sa 

kanyang pananaliksik ang kahalagahan sa pagsasagawa ng tracer study at ang gamit nito sa unibersidad na siya 

ring nais bigyang pokus sa pananaliksik na ito. 

Ayon naman kay Sanchez at Diamante (2017), “The competencies that the graduates find useful in 

their first job are communication skills, critical thinking and human relations skills.“ Ang pahayag na ito 

naglalahad sa mga kasanayan na kailangan sa pagtatrabaho lalo na sa mga unang taon sa pagtatrabaho. Ang 

kasanayan sa pakikipagkomunikasyon ay isa sa mga nabanggit na kung saan mababatid na kahit sa anumang 

larangan ay nararapat ang pagkakaroon ng kasanayan na ito sapagkat ito ay kailangan upang makipag-ugnayan 

at magkaroon ng koneksyon sa iba pang empleyado at mga inaasahang kliyente. Mahalaga rin ang pagkakaroon 

ng kritikal na pag-iisip sapagkat sa pagtatrabaho ay mahalagang makasunod ng panuto at marunong bumuo ng 

sariling pagpaplano. Ito rin ay isang kasanayan na makakatulong sa pinagtatrabahuan para ito ay umunlad at 

lumago. Ang ikatlong kasanayan ay kasanayan sa pakikipaghabilo at pakikipagkapwa na kung saan bilang isang 

empleyado ay mahalagang taglay ang kasanayan na ito sapagkat hindi maiiwasan na haharap ka sa mga tao at 

makikipagtransaksyon sa kapwa.  

Ang natuklasan na ito nina Sanchez at Diamante ay may kaugnayan sa pag-aaral na ito. Ito ay dahil 

inilahad sa kanilang pag-aaral ang mga kasanayan na kailangan ng mga nagsipagtapos. Ang pagtataglay ng mga 

kasanayan na ito ay makakatulong upang makapasok at manatili sa trabaho. 

Sa pag-aaral isinagawa ni Bolaane et al. (2010), kanyang inilalahad na, “Graduates rated the 

programmes they were through highly in terms of content and instructional quality. They only suggest minimal 

improvements. The overwhelming majority of the respondents (89.41%) indicated that they would recommend 

the programmes they went through to others.” Nagsasaad sa pahayag na ang naging pidbak ng mga 

nagsipagtapos na makikitang nagbigay ang mga ito ng mataas na puntos para sa pangnilalaman at kalidad ng 

pagtuturo at naglahad lamang iilan na bahagi na kailangan paunlarin. Kaya inirekomenda ng mga ito ang 

programang kanilang nakuha sa kanilang mga kakilala. Nangangahulugan na ang produkto ng isang institusyon 

ang ebidensya sa kalidad ng edukasyon na maibibigay sa mga estudyante nito.  

Ang mga nakuha nina Sanchez at Diamante, Gines at Bolaane et al. sa kanilang pag-aaral ay hinggil sa 

kasanayan na kailangan sa pagtatrabaho at ang agad na pagtanggap ng kompanya at institusyon sa mga 

nagsipagtapos at maging ang pananaw ng mga nagsipagtapos sa kurikulum ng kanilang institusyon. Ang mga 

pahayag na ito ay may kaugnayan sa pag-aaral na gagawin sapagkat ito rin ang nais na matukoy at malaman ng 

mananaliksik nang sa gayon ay malinang at mapaunlad ang programa at ang kurikulum. 

Ang mga nabanggit na literatura at pag-aaral ay nagpapatunay na mahalagang matukoy at 

masubaybayan ang kinahinatnan, oportunidad at pagbabago sa mga nagsipagtapos sa isang programa o kurso. 

Ang mga inilahad na mga natuklasan mula sa iba’t ibang pag-aaral ay katibayan na nararapat isagawa ang pag-

aaral na ito upang mapalinang ang kalidad ng edukasyon ng institusyon. 

 

III. METODOLOHIYA 
Ang pag-aaral ay isang deskriptibong pananaliksik na tumutukoy sa bahagdan at kabuuan kung saan ay 

ginamit ito upang matukoy at masubaybayan ang kinahinatnan, ng mga estudyanteng nagtapos sa digri na 

Master of Arts in Panitikang Filipino sa taong 2017-2020 sa Cebu Normal University. 

Ginagamit ng mananaliksik ng talatanungan o graduate tracer survey questionnaire na mula sa 

Commission on Higher Education (CHED) at nirebisa para maiangkop sa pag-aaral na gagawin. Humingi ng 

pahintulot sa CHED  para isalin ang talatangungan sa wikang Filipino. Ito ay naka-google form at ang iba 

naman ay naka-print para sa mga walang access sa internet.  

 Sa pagkalap ng datos ay ginawa ng mananaliksik ang sumusunod na hakbang. Una, kinuha ng tala ng 

mga pangalan ng mga estudyanteng nagtapos ng digri na Master in Panitikang Filipino sa taong 2017-2020. Ang 

tala ay nagmula sa Office of the Registrar ng Cebu Normal University at sa Balay Alumni ng unibersidad. Batay 

sa nakuhang tala, may 2 na nagtapos noong 2017-2018, 1 noong 208-2019, 4 sa 2019-2020 at walang naitala na 

nagtapos sa 2020-2021 

 Pangalawa, gamit ang social media na Facebook ay binuo ang Facebook Group na kinabibilangan ng 

mga nagsipagtapos ng Master in Panitikang Filipino sa taong 2017-2020 at doon ibibigay ang talatanungan at 

pasasagutan.  

Ginamit din ng mananaliksik ang snowball technique o pagsangguni sa mga nakuhang tagatugon 

hinggil sa kasalukuyang kinalalagyan ng iba pang kasamahan para mas mapadali ang pagkalap ng datos. May 

mga tagatugon din na kusang lumapit at nagboluntaryong sagutan ang talatungan.  

 Ipinasa ng mga nagsipagtapos ang kanilang kasagutan sa talatanungan sa e-mail, private message ng 

Facebook Group at personal account ng mananaliksik at ang iba ay nagbigay tugon sa google form.  

 

IV. PRESENTASYON AT INTERPRETASYON NG DATOS 

 Sa ginawang pagkalap ng datos ay tinukoy at sinubaybayan ng mananaliksik ang kinahinanatnan, mga 

oportunidad at pagbabagong propesyonal ng mga estudyanteng nagtapos ng digri na Master of Arts in 

Panitikang Filipino sa taong 2017-2020 sa Cebu Normal University. 

 Ang estado sa pagtatrabaho ng mga nagsipagtapos ay inilahad gamit ang grapiko. Ang grapiko 1 ay 

naglalahad ng nakalap na datos mula sa mga nagsipagtapos sa digri na nabanggit.  

Grapiko 1. Estado sa Pagtatrabaho ng mga Nagsipagtapos 

 
 Makikita sa grapiko 1 na lahat ng mga nagsipagtapos ay kasalukuyang nagtatrabaho. Hindi na rin ito 

nakapagtataka sapagkat ang ito ay nakapagtapos na ng kolehiyo at inaasahan na pagkatapos ng digri ay 

naghanap na ang mga ito ng hanap-buhay.  

Ayon kay Timbreza (2009), “For the Filipinos, work is associated with personal success and 

happiness, material prosperity in life, self-realization and self-fulfillment.” Mababatid na ang trabaho ay 

iniuugnay ng maraming Pilipino sa kanilang kasiyahan at tagumpay. Ito ay isa sa mga magagandang katangian 

ng mga Pilipino na tunay na maipagmamalaki saan man sa mundo. Ang pagtanaw at pagmamahal sa trabaho at 

pag-uugnay sa personal na pagkakakilanlan at kasiyahan ay isang ebidensya na ang mga Pilipino ay hindi 

namimili ng trabaho at kayang kumilos basta may pagmamahal sa kanyang ginagawa. Kaya naman, katulad ng 

maraming Pilipino, ang mga nagsipagtapos ay kabilang sa mga Pilipino na itinuturing ang kanilang trabaho at 

posisyon na isang tagumpay at kasiyahan maging ito man ay may kaugnayan sa natapos na kurso o wala.  

Ayon kay Timbreza (2009), “Filipinos values education next to religion.” Labis na binibigyang halaga 

at bahagi na ng kultura ng bawat Pilipino ang magkaroon ng sapat na edukasyon nang sa gayon ay magkaroon 

ng magandang buhay sa hinaharap. Tinuturing na maraming magulang na isang pamana na hindi mananakaw 

ninuman. Kaugnay nito, ang pagpapahalaga sa edukasyon ay katumbas din ng pagpapahalaga sa trabaho 

sapagkat kaakibat ng tagumpay sa pagtamo ng sapat na edukasyon ay ang pagkakaroon ng disente na trabaho.  

Ang mga pahayag na inilahad ay parehong nagsasaad ng pagpapahalaga ng mga Filipino sa edukasyon 

at trabaho. Kaya naman, saan mang sulok ng mundo hindi nawawala ang mga Pilipino na kung saan ay 

nakikipagsapalaran upang  makatulong sa pamilya at maiahon ito sa kahirapan.  

 

 Makikita naman sa grapiko 2 ang pangunahing linya sa negosyo ng kompanyang kasalukuyang 

pinagtatrabahuan ng mga nagsipagtapos.  

Grapiko 2. Pangunahing Linya sa Negosyo ng Kompanyang Kasalukuyang Pinagtatrabahuan 

 

 

 

 

 

 

 

 

 

 

                                                                            

 

 

 Batay sa grapiko 2, makikita na lahat ng mga nagsipagtapos ng Masters of Arts in Panitikang Filipino 

ay nasa linya ng edukasyon at nagtuturo. Ito ay isang magandang indikasyon na nagagamit ng mga 

nagsipagtapos ang kanilang natapos na digri at nahahasa lalo ang kanilang kasanayan.  

Ayon kay Salandanan (2006), “Many teachers who chose teaching profession after high school 

graduation did not remain long in it.” Ang inilalahad ni Salandanan ay hindi na bago sa pandinig sapagkat 

maraming mga nagsipagtapos ng kursong edukasyon ngunit mas pinili na hindi magturo lalo na at tinuturing ang 

pagtuturo na isa sa mga propesyon na may mababang sahod dito sa bansa. Ngunit ang datos na nakalap ay 

nagpapakita na lahat ng nagsipagtapos sa digring Master of Arts in Panitikang Filipino ay nasa larangan ng 

edukasyon. Patunay lamang na bilang mga Pilipino, hindi nawawala ang pagnanais ng puso na maging bahagi sa 

pagbabago at maibahagi sa mga kabataan ang kaalaman at makatulong sa pag-unlad ng kanilang kasanayan.  

Dagdag ni Salandanan (2006), “The salary for teaching is very low. It cannot compare equally with 

other jobs requiring four years of study.” Ipinapahiwatig nito na mahirap at maraming responsibilidad ang 

pagtuturo at masasabing hindi sapat o kukulangin pa rin ang sahod na natatanggap ng maraming guro sa bansa 

kaugnay nito hindi ito naging sagabal sa mga nagsipagtapos at iba pang guro na nasa industriya. Bagkus, 

itinuring ito ng marami bilang isang hamon kaya naman kahit na may mababang sahod ang mga guro, 

dumudukot pa rin ito sa sariling bulsa para makatulong sa mga estudyante kung kinakailangan at kung minsan at 

gumagamit ng sariling pera para sa mga kagamitang pampagtuturo. 

Sa pangatlong grapiko naman ay makikita ang kasanayan na natutuhan ng mga nagsipagtapos sa digri 

na nagamit nila sa pagtatrabaho.  

 

Grapiko 3. Kasanayan na Natutuhan ng mga Nagsipagtapos 

 
 

 Batay sa grapiko sa itaas, makikita na ang kasanayan sa kritikal na pag-iisip at kasanayan sa 

pakikipagkomunikasyon ang nangingibabaw sa lahat ng kasanayan na nalinang at nagamit nila sa pagtatrabaho. 

Makikita na  54.5% sa nagsipagtapos ay nagsasabing nalinang ang kanilang kasanayan sa kritikal na pag-iisip at 

45.5% naman ang naglahad na nalinang at nagamit kasanayan sa pakikipagkomunikasyon. 

 Ang mga kasanayan na ito ay inaasahan mula sa mga nagsipagtapos lalo pa at ang digri na Masterin 

Panitikang Filipino ay naghahasa ng mga nabanggit na kasanayan sa pamamagitan ng pananaliksik at iba pang 

gawain.  

 Ayon kay Vega (2006), “Job and skills should match. One of the deterrents in finding a job is the 

mismatch of skills by the graduates and the requirements of the job.” Batay sa pahayag na ito, ang trabaho at 

ang kasanayan ay kailangan na magkatugma. Kadalasan sa naging hadlang sa paghahanap ng trabaho at maging 

pagtagal sa trabaho ay ang hindi magkatugmang kasanayan sa trabahong pinasukan. Sa ipinakitang datos, 

makikitang ang mga kasanayan ay naipamalas at taglay ng mga nagsipagtapos. Nangangahulugan na naging 

mahusay ang pagtuturo at ang pagsasanay na ginawa ng unibersidad 

 Ayon naman kina Brennan at Shah (2003), “Some graduates do better than others in the labour 

market.” Batay sa pahayag na ito ay nagpapahiwatig na marami sa mga nagsipagtapos ang angat kung 

ihahambing sa iba pang mga nagsipagtapos. Ang pagkakaiba ng unibersidad na pinanggalingan, digring natapos 

o mas mataas na natamong edukasyon, mga karagdagang pagsasanay at training na nadaluhan at maging ang 

pagkakaroon ng kasanayan na mas angkop sa industriyang pinasukan ang nakikitang salik dito. May iba naman 

na sadyang swerte lamang ngunit hindi maipagkakailang malaking papel ang ginagampanan ng pagkakaroon ng 

karagdagang kaalaman at dokumento na magpapatunay sa kasanayang taglay.  

 

 Ang bawat kurikulum ay hindi perpekto at habang tumatagal, nangangailangan na iangkop ito sa 

pangangailangan ng industriya. Kaya naman, mahalaga na makuha ang suhestiyon o mungkahi ng mga 

nagsipagtapos kung paano ito mapapaunlad pa.  

 Batay sa nakuhang datos, marami sa mga nagsipagtapos ang naglahad na wala silang mungkahi 

sapagkat para sa kanila, maganda ang kurikulum ng digri na kanilang natapos. Ito ay nagpapabatid na, angkop 

ang kurikulum sa pangangailangan ng mga nagsipagtapos at maging ng industriya.  

 

Isa sa mga nagsipagtapos ang nagmungkahi ng pagpapatuloy sa best practices ng digri. Ito ay ang sa 

larangan ng pananaliksik. Ang mungkahi niya ay “Malawak na pagsasaliksik sa makabagong paraan ng 

pagtuturo ng Filipino sa bagong henerasyon”.  Kilala ang Cebu Normal University bilang isang research 

institution, kaya naman kaiigtingin pa ng departamento ang pagpapaunlad sa kasanayan sa pananaliksik at 

pagpapalawak sa kaalaman at iba’t ibang paksa sa FIilipino, mapawika man o panitikan.  

  

V. KONGKLUSYON 
Ang nagsipagtapos ng kursong Master of Arts in Panitikang Filipino ay kasalukuyang nagtatrabaho at 

lahat ay nagtuturo. Natutuhan at ganamit nila sa pagtatrabaho ang kasanayan sa kritikal na pag-iisip at 

pakikipagkomunikasyon. Iminumungkahi na ipagpatuloy ang mga best practices ng programa lalo na ang 

pananaliksik. 

